
        
            
                
            
        

    
	Д. ОЙДОВ

	 

	ДОКТОР БАТАА ГАЙХАМШГИЙГ СУДАЛСАН НЬ

	 

	Сургуулийн ахлах ангийнханд зориулав.

	 

	“Ардын боловсролын яамны Сурах бичиг, сэтгүүлийн нэгдсэн редакцын газар” Улаанбаатар хотноо 1988 онд эрхлэн хэвлүүлсэн “Доктор Батаа гайхамшгийг судалсан нь” номоос номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Доктор Батаа лабораториосоо сандран гарч ирээд:

	— Туслаарай та минь! Түргэн тусламж дуудаарай? гэж хашхирав.

	Хамгийн түрүүнд гүйж ирсэн хүнээр тэр эмч дуудуулав. Түдэлгүй шавь нар нь шавж:

	— Яасан бэ? Юу болоо вэ? багш аа? гэж шалгаав.

	— Туршилт хийж байтал гэнэт ухаан алдаад сэргэдэггүй!

	— Миний өрөөнд Одонтуяа гэж Батаа тэдэнтэй явуут ярилцсаар өрөөндөө орлоо. Аймар юм. Буйдан дээр гулдайн хэвтэх залуу бүсгүйн царай үхсэн мэт цонхийж, өрөөсөн гар нь суудлын урдуур унжиж, хагас тайранхай өтгөн хар үс нь задран асгарсныг харсан хүмүүс сандарч «Яана аа! ухаан орох байгаа даа. Ямар тусламж хэрэгтэй бол? Ингээд үхвэл багш маань хүн амины хэрэгт холбогдох болно доо» гэж өрөвдөх сэтгэлд автав. Багш нь яахаа мэдэхгүй сандарчээ.

	Эмч ирж бололцоотой бүх тусламж үзүүлсэн ч тус болсонгүй.

	— Юу болсон тухай, энэ хүн яагаад ухаан алдсан тухай эмчийг асуухад доктор Батаа бүхнийг эхнээс нь тайлбарлах завгүй, товчоор юу гэж ойлгуулахаа мэдэхгүй сандран хэсэг дуугүй зогссоноо:

	— Нэг онц юм болоогүй л юм сан. Түргэн л ухаан оруулах хэрэгтэй байна гэв.

	Энэ хэргийн учрыг тайлбарлахын тулд болсон үйл явдлыг эхнээс нь уншигч, танд танилцуулъя.

	 

	* * *

	 

	Хоёр жилийн өмнө Мандалговь хотоос Улаанбаатарыг зорьсон мөнгөн цагаан онгоцны гэгээвчээр доктор Батаа харан «Монгол гайхамшгийн орон» гэж гадаадын сэтгүүлчдийн бичсэнийг санаад, хэдэн галавын тэртээх өнгөрсөн түүхийг бидрээ татсан элсэн манхандаа бичиж, үлэг гүрвэлийн сүргийн бунхныг эдүгээ цагт уул болгон үлдээсэн говь нутаг, говийн амьтдын сонин амьдралын ул мөрийг дүрслэх мэт униартан цэлийж байгааг харан:

	— Тиймээ! далдыг хардаг хүн ч бас л гайхамшгийн оргил шүү дээ!

	Тийм далдыг харагч тэдэн онд энд байсан, тэнд дуулдсан. Би далдыг хардгийг нь биеэрээ үзсэн. Би сайн таньдаг байсан гэж уулзсан хүмүүс шагшин ярихаас биш одоо тэнд тийм нэртэй хүн байгаа гээд хэлээд өгөх хүн олдсонгүй.

	Энэ удаагийн эрэл бас л бүтэлгүй боллоо... Ийнхүү бодож явахад нь онгоцны хүнгэнэх дуу Батаа докторын ажилд саад болсонгүй. Жолооч хүний гар, хараа завгүй байдагтай адил эрдэмтэн хүний толгой хаа ч явсан завгүй байдаг хойно доо. Батаа доктор цааш үргэлжлүүлэн бодлоо.

	...Өмнөговийн Номгон сумын малчин Дондогийн Сувдаа. Цэвэрхэн төрсөн сайхан хүүхэн. Сааль сүү, адуу малын хойноос хөөцөлдөн өглөө босоод л нэг ёсны биеийн тамир хийсээр чийрэгжсэн жирийн л нэг хөдөөгийн бор хүүхэн. Түүний ярьж байгаад үнэмшихээс өөр арга үгүй. Талбиун говь нутгаа бүрхсэн тэмээн сүргээ хаа ч байсан далдаас хараад олдог. Өдөржин мал дагаж явахдаа уйдна гэж байдаггүй. Тэртээ овооны цаана захгүй хөндийн дунд ер нь хаана юу байгааг залхуусаа хүртэл сониуч зангаар хардаг байжээ. Бага сургуульд байхад нь гэрээ санасан сургуулийн сурагчид хичээл тараад л Сувдааг тойрон:

	— Манайхыг нэг хараад өгөөч, аав, ээж сайн байна уу? Манайх тэмээгээ алдчихаад олдоггүй гэнэ, аав чамаас нэг асуугаарай гэсэн юм. Эмээ надад аяганы ээдэм хийж байгаа болов уу? Шар хөндийн хармаг болж байгаа болов уу, чи хараад өгөөч бид түүх гэсэн юм. Ээж бурам хийж өгнө гэсэн юм, агентад элсэн чихэр ирж үү? гэхчлэн элдвийг асууж, бас харуулдаг байжээ. Сувдаагийн тухай уулзсан хүн бүхэн л өөр өөрсдийнхөө асуултыг хэрхэн хариулж байсан тухай ярьж бүгд үнэн яг л таарч байсан гэлцэх юм. Харамсалтай нь түүний энэ авьяас гэнэт үгүй болжээ. Энэ ч бас шинжлэх ухаанд нэгэн том эрэл. Яаж далдыг харж чадаж байна гэж сонирхохын хамт бас яагаад чадахаа больчихдог учрыг нь олох хэрэгтэй. Зайны цэнэг дуусдагтай адил юм болох нь ээ! Миний ажил урагшгүй байна. Ганц найдаж ирсэн хэрэг ингээд талаар болдог байж.

	Гэвч хэзээ нэг цагт би тийм далдыг харагчтай уулзаж шинжлэх ухааны үүднээс үнэн учрыг нь нээх цаг ирнэ дээ гэсэн бодолд автан явтал хажууд нь суусан үл таних жижигхэн охин цаг асууж тэрхэн бодлоос нь хөндийрүүлжээ.

	Доктор Батаа нүднийхээ шилийг зүүж бугуйнхаа цагийг хараад хэлж өгснөөр охин тэр хоёрын хооронд ийм яриа үүсэв.

	— Баярлалаа танд. Уучлаарай та хотод ажилладаг уу?

	— Тийм ээ, охин минь. Би их сургуульд багшилдаг юм.

	—Өө ямар азтай юм бэ. Би чинь багштайгаа хамт яваа юм байна. Миний нэр Одонтуяа энэ жил их сургуулийн физикийн ангид элссэн юм.

	— Тааламжтай байна. Охин минь. Би радио-физикийн багш Батаа гэж өөрийгөө танилцуулав.

	Одонтуяа, багштай ингэж танилцсанаа их аз завшаан гэж боддог боллоо.

	 

	* * *

	 

	Одонтуяа түүртэлгүй онц сурдаг онцгой авьяастай хүүхэд. Тэр шалгалт, шүүлэг өгөхдөө оногдсон асуултыг тун сайн хариулах тул зарим багш дуустал яриулалгүй «За болно» гээд онц тавьдаг байжээ. Харин хоёрдугаар ангид байхад нь Батаа багш нэгэн удаа түүнд муу тавьжээ.

	Батаа багш шүүлэг авахдаа өөрийн өвөрмөц аргатай. Тэр бээр оюутанд тусгай асуулт өгч бэлтгүүлэхгүй, нэг нэгээр нь дуудаж дэргэдээ суулгаад асууж ярилцах журмаар оюутны чухам юу мэддэг, ер нь мэдлэгийн төвшин хэр зэрэг явааг нь үнэлж цэгнэдэг байлаа. Энэ л заншлаараа шүүлэг авч байлаа. Зарим оюутан эхний эгнээнд сууж багшийн асуулт, оюутны хариулт бүхнийг анхааралтай сонсож, заримдаа дэвтрээ сөхөж найзыгаа буруу тийшээ хадуурч эхлэх юм уу, таг дуугүй болчихвол нүүр нүдээ хөдөлгөн гар хөлөө гозолзуулан хэлж туслах гэж аргаа баран байгааг харахад инээд хүрмээр. Зарим оюутан тэр ард суугаад надаас юу асуух бол гэж дэвтрээ эргүүлж энд тэндээс цоохорлон харж дэгдэлзэнэ. Бас зарим нь хоорондоо шивнэлдэн ярилцана. Хичээл тасалсан нэг нь бусдын тэмдэглэл гуйна.

	Батаа багшийн хичээлд «Халуун «будаа» хэрэг болохгүй гачлантай ч шалгуулсны дараа сурч мэдсэндээ өег санагддаг гавьяатай. Одонтуяа зүүн гараар толгойгоо барьж нэгэн зүйлд анхаарлаа төвлөрүүлж доош ширтээд дуржигнуулан ярьж байлаа. Үнэхээр гаргуун мэдлэгтэй хариулж байв. Гэтэл гол тодорхойлолтыг хэлэхдээ өгүүлбэрийн дунд гацаж нэг хэлснээ дахин давтсанд утга авцалдсангүй.

	Одонтуяагийн байдлыг харахад өөрийн ухаан бодол, мэдлэг чадварын үүднээс биш ярьж байгаа нь докторт урьд өмнө тохиолдсон нэгэн үйл явдлыг санагдуулав.

	Тэгэхэд цахилгаан соронзон орны онолоор шалгалт өгч байсан нэг оюутнаас нэмэлт асуулт асуухад багшаа би сууж тухтай бэлтгэж байгаад хариулъя гээд арын ширээнд сууж билээ. Шалгалт авч байх хоорондоо нэг харсан чинь нөгөө оюутан маань цагийнхаа оосор дээрх хэдэн товчлуурыг дарж зүүн гартаа нэгэн зүйл атгасан бололтой түүн уруугаа дахин дахин харж хуулж бичээд байх шиг харагдав. Тэр зүүн гартаа жижиг дэлгэц бүхий хянах байгууламж атган дэлгэцнээ бичигдсэн томьёог надаас нууж ганц товч даран арилгаж билээ. Шалгалтын бүх асуултуудыг боловсруулж санах байгууламжид нь хадгалаад дуртай сэдвээ тусгай кодоор дуудахад тэр нь жижиг дэлгэц дээр нэг мөрөөр цувран бичигдэж баруунаасаа зүүн тийш аажуухан урсаж чөлөөтэй уншиж болохуйцаар ажилладаг бичил электрон машиныг тэр зохион бүтээсэн байлаа.

	Ийм сонин машиныг зохион бүтээсэн хүн шалгалтын асуултыг ойлгохгүй нь зовлон байхгүй. Зөвхөн хариулт тус бүрийг боловсруулж машины хэлэнд хөрвүүлэх үед хэчнээн хүнд сэдэв ч ойлгомжтой болсон байх ёстой.

	Гагцхүү шалгалт дээр «будаа идэхээр» юм бэлтгэж орсон хүн багшийн нүд хариулж хар,ах гэсээр оюун санаагаа дайчилж чаддаггүй.

	Тэр ч битгий хэл мэддэгээ ярьж чадахгүй будилах явдал гардаг. Түүнтэй адил Одонтуяа чинь уг нь их сайн хүүхэд сэн, өнөөдөр яагаад ингэж түгдрээд утгагүй юм яриад эхлэв ээ гэж бодоод доктор:

	— Аль вэ саяныхаа ярьсныг дахиад нэг давтаад орхи гэв. Одонтуяа нөгөө өгүүлбэрээ урьдын адил давтан будилав. Батаа багш нэгэн зүйл сэдэв бололтой.

	— Чи физикийнхээ номыг өгөөч гэв.

	Одонтуяа цүнхнээс номоо гаргаж өглөө. Багш номыг үзвэл хэвлэлийн хоёр мөр балран юу бичсэн нь мэдэгдэхгүй хийгдсэн тул Одонтуяа будилсан байв. Яг л ном уншиж байгаа юм шиг дуржигнуулан ярьж байснаа баларсан хэсэгт түгдрэн алгассан байна. «Гайхалтай юм. Энэ чинь далдыг хардаг юм биш биз?» гэж багш бодлоо.

	Гэвч энэ тухай тэр багшдаа юу ч хариулсангүй.

	Нэгэн удаа багшийндаа очсоноос хойш Одонтуяад сайхан сэтгэгдэл үлджээ.

	Эхнэр нь их сайхан зантай хүн байв. Хүү Цогоо нь анх харснаас хойш зүрхэнд нь хоногшин бодогдох болжээ.

	Нэгэн удаа дотуур байранд хамт байдаг охид нь давтлагад явсан учир Одонтуяа байрандаа ганцаар элдвийг бодон байтал эмээгийнх нь ярьсан зүйл санаанд оров.

	«Эмээгийн аав Санж гэдэг далдыг хардаг хүн байсан юм гэдэг. Тэр хошууныхаа алдуул мал, элдэв дээдийн юм асуухад алгаа хараад хэлээд өгдөг байжээ. Гэтэл хувьсгалын өмнөхөн элэнц аавыг нэг өдөр хошуу ноён дуудаж нэгэн зүйлийг хаана байгааг хэлж өгөхийг тушаажээ. Зөвшөөрөөгүй учир түүнийг үхтэл зодоод «За чи одоо харь! Маргааш ирж миний хэлснийг хэлж өгөхгүй бол чамайг цаазаар авна!» гээд буцаажээ.

	Түүний бие гурамсан суран ташуурын аясаар шархлан хорт могой арьс махны нь завсар орсон мэт эрээнтэн гүвийж шалбарсан газраас цус гоожиж байжээ. Элэнц ээж шархыг нь боох зуураа «Ингэж зовж байхаар хэлээд өгчихгүй дээ! Маргааш очоод хэлчих» гэж гуйв. Гэтэл элэнц аав:

	— Үгүй ээ, үхсэн ч үгүй! Намайг гэртээ хариад ир гэсний учир бол чиний ятгалгад горьдож байгаа юм. Дааж давшгүй албан татвар төлж хувхайртлаа хоосорсон хэдэн хүнийг манжийн албанд зүтгүүлж монгол орны алтыг дотор газарт зөөлгүүлэх гэсэн юм. Тэд үүнийг яаж зөвшөөрөх вэ? Тэд оргоод сайн үйлсийн төлөө хувьсгалчидтай хамтран тэмцэж яваа юм. Би ядуу хүмүүст муу юм хийхгүй» гээд элэнц аав явснаас хойш эргэж ирээгүй гэдэг.

	...Бас шивээ хүрэн чулуун асгатай ширээ уулын өврөөс урссан Хатан нэртэй булгийн зүүнтэй уужим талбайд гортиг татсан мэт овгор шороо бий. Тэнд эрт цагт монголын их цэрэг буудаллаж байжээ. Буурины баруун, зүүн жигүүрт цэргийн харуул гардаг байсан хоёр жижиг толгой байдаг. Тэр хоёр толгой үнэхээр харуулд зориулсан юм шиг санагддаг.

	Энэ нутгаас татагдсан нэг шинэ цэрэг тэр толгой дээр харуулд гарч байгаад унтаж дүрэм зөрчсөний учир цаазлагдах болжээ. Бүх цэрэгт түргэн жагсаал авхуулж харгис цаазын бичгийг уншиж тусгай бэлдсэн тавцан дээр сэлэм барьсан алуурчныг гарч ирэхэд нөгөө цэрэг дарга нарын өмнө сөхрөн:

	— Хаанд айлтгах зүйл байна гэхэд

	— Амь гуйх нь уу? гэж зарлиг уншигч зандарснаа ёсыг бодож хаантай уулзуулжээ.

	— Би өөдгүй муудаа унтаагүй! Гурван модны дотор амгалан байхыг хараад амарсан юм гэж цэрэг өгүүлжээ.

	Хаан түүнийг шалгаж далдыг хардгийг нь мэдээд шадар түшмэлээ болгосон ч тэр түшмэл алс замын дайнаас амьд ирээгүй гэдэг сэн гэж эмээ минь жишээ болгож яриад:

	«— За, охин минь! Дээр үеэс далдыг хардаг хүн нэг их жаргаж байсан удаагүй юм шүү. Далдыг хардаг хүнийг «Үзмэрч хүн» гэж ард түмэн алдаршуулан хайрлан хүндэтгэж байжээ.

	Гэвч сайны хажуугаар саар гэгчээр өөрсдийгөө бүхнийг чаддаг хувилгаан, гэгээн гэгдсэн шашны талынхан үзмэрч хүнд атаархахдаа «бузар шингэж, юм шүглэсэн хүн» чөтгөрийг хүртэл үздэг, шашны дайсан гэж муулдаг байлаа. Зальдаа хөтлөгдсөн зарим нь өргөл барьцын төлөө үзмэрч хүн болж жинхэнэ далдыг харагчийн нэр хүндийг хугалж худал хуурмаг зүйл гэж итгүүлсэн нь олон байв. Иймд хүн өөрийнхөө тэр онцгой чанарыг нууж байх учиртай юм гэнэ билээ. Юмыг яаж мэдэх вэ, муу санаатай хүн ч ашиглаж болно. Битгий хүнд хэлээрэй» гэж захиж байсан нь санаанд оржээ.

	Хаврын намуухан өдөр тул чийгтэй өрөөнөөс гармагц зөөлөн салхи сэвэлзээд соёолж байгаа ногооны үнэр орчныг сэрээнэ.

	Одонтуяа тархиа сэргээж жаахан амраад явж хичээлээ давтъя даа гэж бодоод боссоноо ер нь багшаас зөвлөгөө авах юм сан. Батаа багш гэртээ байгаа болов уу? гэж бодоод цэцэрлэгийн дундах модон сандал дээр сууж алгаа тольдвол Батаа багшийн гэрт хэн ч алга. Харин ширээн дээрх индүү залгаастай, ул нь цог шиг улайж гал гарахад бэлэн болоод байв.

	— Яана аа! Түймэр гарах нь гэж тэр амандаа хэлээд сургууль өөдөө гүйв. Багшийгаа хайж олоод:

	— Та одоохон гэртээ хариач. Танайд түймэр гарах гэж байна. Хурдлаарай багш аа! гэж Одонтуяаг бачимдан хэлэхэд багш:

	— Түймэр гэнэ ээ! Юунаас тэр вэ? гэж цамцныхаа уутыг гаднаас нь дарснаа түлхүүр шажигнахад шатаар уруудан хурдан хурдан алхлав.

	— Багшаа, та надад түлхүүрээ өгчих. Би гүйвэл амжиж магад гээд Одонтуяа түлхүүр авч, буухиа уралдааны тамирчин шиг гүйж одов.

	Батаа хойноос нь шогших үедээ шогшиж, амьсгаадаж аахилсаар очтол модны гашуун утааны үнэр гэрээс нь ханхийж угтав. Индүүдлэгийн ширээ нь гол дундаа цонон шатжээ.

	— Их баярлалаа охин минь! Маш их баярлалаа! Чамайг би далдыг хардаг ид шидтэй хүн гэж боддог байсан таавар минь батлагдах шив дээ! гэж багшийгаа хэлэхэд Одонтуяа арга буюу толгой дохижээ.

	 

	* * *

	 

	Их сургуулийн физикийн салбарын радио-электроникийн эрдэм шинжилгээний лаборатори сүүлийн үеийн микро тооцооны электрон машин, микрокомпьютероор1 тоноглогдон судалгааг иж бүрэн автоматжуулж хүний үйл ажиллагааг хиймэл тархи, гар орлон ажилладаг робот бүхий тохилог хоёр өрөөнөөс бүрдэнэ. Ямар ч судалгааг явуулахад судлагдаж буй биетээс цахилгаан дохиог гарган авагч мэдрүүл, өсгөгч, засварлагч, хувиргагч электрон багаж, боловсруулалт хийхэд зориулагдсан микропроцессорын2 систем зэргийг ашиглана.

	Хүн-техник нэвтэрсэн учир лабораторид ердөө л ганц эмэгтэй ажиллаж байгааг хараад Одонтуяа энд ажилладаг хүмүүс нь хааччихсан юм бол гэж бодсоор докторыг даган гял цал болсон гөлгөр шалан дээгүүр алхалсаар мухрынх нь өрөөнд орлоо.

	Үзэг харандааны цуглуулга, тэмдэглэлийн цаас сэлтийг дээр нь тавьсан жирийн бичгийн ширээ, ханын тавиур дүүрэн ном, зөөлөн сандал, буйдан зэрэг тавилгатай ажиллахад урам оруулмаар тавлаг өрөө байна. Доктор Батаа өрөөнөөсөө микрокомпьютертойгоо хэд хэдэн товч даран харилцаж багаж төхөөрөмжөө бэлэн болгоод:

	— Одонтуяа! Чи анх өөрийнхөө тэр онцгой чанар далдыг хардгийгаа яаж мэдсэн бэ? Ер нь далдаас харсан онцгой үйл явдлаасаа ярьж өгөхгүй юу? Сонин байгаа даа гэж доктор Батааг асуухад Одонтуяа:

	— Анх өөрөө өөртөө итгэдэггүй байлаа.

	Тэгэхэд би дөрөвдүгээр ангиа төгсөөд зуныхаа амралтаар гэртээ ирээд хонинд явдаг байлаа. Говь газрын тэнүүн байгаль «Наран далайд» умбан ногооны анхилам хурц үнэр сэнгэнэн хонин сүрэг тааламжтай идээшилнэ. Би уйдахдаа сийрэг ургасан ногооны чөлөө дэх зөөлөн шороон хөрсийг гараараа тэгшлэн гэрийн буурь шиг тойрог татан дунд нь хуучин ерхөг өвсний шулуухан шилбийг хатган босгож сүүдрээр нь цагийн баримжаа харахад хонь хотлох өдий байлаа.

	Алсад ногооны униар татан нар хүчтэй шарсан бүгчим өдөр байсан болохоор уншиж байсан сониноо дэрлээд унтчихжээ.

	Сэрээд хартал хонь ойр хавьд алга нар хэвийж хонь хотлох дөхсөн байлаа. Сандран гүйж баруун талын гүвээн дээр гараад хавь ойрыг ажлаа. Цаад талд нь арай өндөр бас нэг толгой харагдлаа. Юу ч гэсэн түүн дээр нэг гараад харъя даа гэж бодоод тийшээ гүйлээ. Халуунд хөл халуудаад гутлаа тайлаад тавьсан байснаа унтаж байсан газраа орхисноо дөнгөж сая хөлийн уланд өргөс орсноор саналаа.

	Тэр толгой дээрээс ч хонины бараа харагдсангүй. Бүтэлгүйдсэндээ аав ээжээсээ айж хонио яаж олно доо гэж сандрахын хажуугаар хаашаа ч харсан хүнгүй цэнхэр хөндийд ганцаараа аймаар санагдаад хоёр нүдний нулимс бөмбөрч эхэллээ.

	Нүд бүрхэн харанхуйлсан нулимсаа гараараа арчин зогсож байтал гэнэт цагаан саарал хувцастай соотон чихтэй малгай өмссөн хүн наашаа харан буу шагайн хэвтэж байгаа харагдлаа.

	Бууны нь ам онгойж өтгөн хар хөмсөг нь хүртэл тодхон харагдлаа. Энд чинь юун хүн байдаг билээ. Яасан аймар хүн бэ? Хувцас нь ямар муухай цагаан саарал юм бэ? гэж гайхан харлаа. Үнэхээр нүдэнд харагдаад байна аа. Би ер нь сэрээгүй юм биш байгаа гэж өөрийгөө шалгалаа.

	Нүднийхээ нулимсыг сайн арчаад хөлснийхөө алчуурыг атгасан гараа өвөртөө хийгээд саяны хүн хаах нь харагдав аа гэж эргэн тойрныг дахин харлаа. Огт харагдах юм алга.

	Би сая юу харав аа? Зүүдэлж байна уу гэтэл үгүй юм шиг. Аль эсвэл өвчин тусаа юу гэж бодохоос магнайны үс дээшээ овоорох шиг боллоо. Эзэнгүй хээр ганцаараа байсан ч чанга хашхирч ойр хавьдаа чимээ өгөн тусламж гуйхыг оролдлоо. Дуу гарсангүй.

	Уйлсаар гэрийн зүг гүйлээ. Юу болж байгааг үл ойлгон хамаг юм хээр унтсанаас л болсон мэт санагдаж явлаа.

	Ингэж Одонтуяаг ярьж байхад доктор Батаа «анх далдыг харахдаа сэтгэлийн маш их хөдөлгөөн, айж сандарсан буюу өөрөөр хэлбэл уураг тархины гэнэтийн их цочролын үйл ажиллагаанд илэрсэн байх нь ээ!

	Харин нүд, зовхиндоо гараа хүргэхээр хардаг нь ямар учиртай юм бол, гар нь антены үүрэг гүйцэтгэдэг юм болов уу? Мэрэгч төлөгч гэгдэгч зарим хүн хүний гарын алганы хээгээр юм мэддэг хүн болж хүн хүнд байж болох нийтлэг зүйлийг хэлж тэр нь сүжигтэн хүнд үнэхээр таарч байгаа санагддаг тал бий. Энэ бол түүнтэй төсөөтэй зүйл огт биш дээ.

	Нэг л учир байна гэж бодоод зарим зүйлийг лавлахыг хүсэвч яриаг нь таслахгүй байх нь зүйтэй гэж шийдлээ.

	Одонтуяа цааш үргэлжлүүлэн:

	Би тэгээд гүйж явахдаа манай ангийн хүүхдүүд нэгэн удаа чөтгөрийн тухай ярилцаж байсныг саналаа.

	Дээр үед нэг малчин хүүхэд хонь хариулж яваад унтаж орхиж гэнэ. Гэтэл

	— Сам өгөөд орхи! Сам өгөөд орхи! Гээд цээж рүү нь ямар нэг юм нудраад байж гэнэ. Нөгөө хүүхэд сэрээд ойр хавьдаа хартал хэн ч байсангүй. Хэн намайг дуудав аа? Сам өгөөд орхи гэх шиг болсон гэж бодохдоо хээрээс нэг сам олсноо санаад түүнийгээ хол шидтэл нэг араг яс түүнийг шүүрч аваад зугтааж байгаа нь харагджээ гэж нэг хүүхэд ярьсныг саналаа.

	Тэгээд бид чөтгөр байхгүй чи худлаа ярьж байна гэж маргалдаад маргаанаа таслуулахаар багшаасаа асуухад багш:

	— Хүүхдүүд ээ! Бүү маргалд. Одонтуяагийн зөв. Чөтгөр гэж байдаггүй нь үнэн. Хүн айснаасаа юм уу, зүүдэлснээсээ болж элдэв юм дуулж, үзэх шиг болдог юм. Зоригтой хүнд хэзээ ч тийм зүйл тохиолддоггүй гэж хэлснийг бодоод сэтгэл онгойж би ер нь юунаас айсан юм бэ гэж зоригоо чангаллаа. Жаал уужирлаа. Багшийн үнэн үг хүчтэй шүү. Би гэртээ ойртож ирснийг ч хэлэх үү айхаа болилоо. Одоо бодоход хүүхэд байхад ялимгүй юмнаас айх мөртөө мөн амархан зориг ордог шиг санагддаг юм.

	Сая би юу харав аа гэж дахин өөрөөсөө асуулаа. Дахин шалгахаар шийдээд эргэн тойрныг харлаа. Нөгөө хүн ч харагдсангүй. Алсын газар униартан тэнгэр газрын зааг үл мэдэгдэм хөхөрнө. Нарны эсрэг гялбаад холын юм харагдахгүй байгаа юм болов уу гээд саравчлан хартал нөгөө буу шагайж байсан хүн тарвага буудсан бололтой, нэг тарваганы зүүн урд хөлөөс нь баруун гараараа бариад хэвтэж байсан газраа орхисон буу руугаа очих гээд явж байв. Сайн ажваас тарваганы нуруу, хондлой хөхрөн гэдэс хавиар нь шар үс нь салаагүй байлаа. Одоо бодоход тэр тарвагачин тарвага агнах болоогүй үед нь боодгийн тарвага агнасан юм байлгүй гэж Одонтуяа инээмсэглэж:

	«Саравчилсан гараа алгуур доошлуулахад харж байсан зүйл бүдгэрсээр үзэгдэхгүй боллоо. Эргэн тойрныг саравчлан харлаа.

	Гэр маань үзэгдлээ. Дахин ажиглатал аав гадаагаа морио эмээллэж, ээж гэр доторх юмаа янзлан байгаа нь тодхон харагдлаа. Тэгтэл хоёр настай дүү маань гэрээс гарч аав уруу очих гэж яваад тугалын зэлний гадсанд тээглэж уналаа. Ээж гарч дүүг аргадаж байгаа харагдав.

	Гэрийнхээ эргэн тойрныг харлаа. Үхэр маань урд хөндийд бэлчиж тугал нь гэрийн зүүн жалганд идээшилж байлаа. Ашгүй хонь маань гэрийн баруун хойд хонхорт тогтон, хотоо чиглэн ирж байгааг хараад бүх зүйл мартагдан бөөн баяр болов.

	Тэр өдрийн ажил дуусаж гэртээ ороод амарч байхдаа дүүгийн зүүн хацар шалбарсныг хараад нөгөө явдал санаанд орж гэрийнхнийхийгээ үзсэн тухай лавлан асуутал бүгд таарлаа. 

	— Ээж ээ! Хүн сэрүүн байж зүүдлэх гэж байх уу? Зүүд нь тэгээд яг үнэн байж болох уу?

	— Юу? Сэрүүн байж зүүдлэх гэнэ үү? Өвчтэй юм шиг юу яриад унав. Гар! Тугалаа уя гээд намайг гаргалаа. Би бүх үнэнээ аав, ээждээ ярих гэж бодсон ч хээр унтсанаа хэлэхээс эмээгээд энэ удаа дуугүй өнгөрлөө.

	 

	* * *

	 

	Манай хэдэн морьд сүргээсээ тасраад ойр хавиар олдохгүй, аав эрэлд гарна гээд зав нь олдож өгөхгүй хэд хоног л яриа болж байлаа.

	Гэтэл тэр хэдэн морьд хатавчийн хөндийд зүүн гүвээний цаахна хэсэг хайлаасны хооронд идээшилж байгаа нь зүсээрээ мөн.

	Хэд дахин харлаа. Өөрийгөө шалгаж очиж үзмээр санагдлаа. Хонио орхиод тэр хол газар явах хэцүү. Гэвч хонио харахгүйн зовлон байх биш мод гаруйхан газар юухан байх вэ? очоод ирье гэж шийдлээ.

	Хонинд унадаг бор морь минь хоргодоо, бас хашин болохоор газар олигтой дөхөхгүй юм шиг мөртөө давирч гуядаж цогиулж шогшуулсаар хүрэх газраа хүрч хэдэн морьдоо туугаад эргэж явах замдаа хонь маань юу болж байгаа бол гээд хартал сайхан л тогтож идээшилж байна. Харин хонины дээд талын хөндийд нэг чоно явж байгаа харагдлаа. Энэ чоно хонь руу дайрвал сүйд болно гэж бодоод морьдоо тэнд нь орхиод буцаад давхилаа.

	Сандарсандаа мориныхоо баруун зүүнгүй суран ташуураараа ороолгосоор ирлээ. Тэгэх нь ээ би буруу таньжээ. Чоно биш шар нохой явж байлаа. Урьд өмнө нь ч амьд чоно харж байсан биш дээ.

	Орой нь хонь малаа хотлоод манайхан хоолоо идээд унтах гэж байлаа. Дуу шуугианы эзэн дүү маань унтсан болохоор гэрт нам гүм. Би энэ нам гүмийг эвдэж аав аа! гэхэд аав, юу гээв охин минь гээд над руу харлаа.

	Тэгэхэд нь би ээж ээ! гээд ээж рүүгээ харлаа. Ээж дуугаралгүй над руу харлаа.

	— Би та хоёрт нэг зүйлийг хэлэх гэсэн юм гэхэд тэд юу юм бол гэж гайхсан шинжтэй анхаарлаа хандууллаа.

	— Надад нэг сонин явдал тохиолдоод байна. Далдыг хардаг хүн гэж байдаг юм уу? гэхэд аав,

	— Юу гэсэн үг вэ? Үлгэрт л гардаг юм шүү дээ гэхэд ээжийн царай хачин болж,

	— Яаж байна охин минь! Чамд юу ажиглагдав гэлээ. Тэдний тав тухыг алдуулахгүйг хичээж би энгийн байдлаар,

	— Нэг их сүртэй юм болоогүй л дээ. Би заримдаа далд байгаа юмыг хараад байх шиг санагдах юм.

	— Юу? гэж тэр хоёр, хоёр талаас зэрэг асуулаа.

	— Тийм ээ, гээд би болсон явдлаа бүгдийг нь үнэнээр нь ярилаа. Аав босож ирээд барвагар том гараараа духан дээр дарж үзээд:

	— Миний охины бие зүгээр биз? Толгой чинь өвдөж халуураагүй биз гэв.

	— Үгүй ээ аав аа! Би анх далдыг хараад өөрөө өөртөө итгэхгүй өвчин тусаа юм уу, айснаасаа болж хий юм харав уу гэж боддог байлаа. Унтаагүй байж хүн зүүдэлдэг юм байх даа гэж хүртэл бодож явлаа.

	Гэвч би үнэхээр далдыг хардгаа хожим нь мэдсэн юм гэж ярьж байхад ээж, аав хоёр маань бие бие руугаа гайхан харж чих тавин сонсож байлаа.

	Ээж намайг үнсэж,

	— Яасан хачин юм бэ? Тэгээд миний хүүгийн биед ямар нэг ая тавгүй юм мэдэгдэх юм уу? гээд толгойг маань илээд дэргэд сууж байлаа.

	— Үгүй ээ, Бие өвддөггүй юм. Харин чоно, нохой, танихгүй хүн буу шагайгаад хэвтэж байсныг хараад их айсан.

	— Иш охин минь тэгж л таарна. Хамаагүй юм битгий харж бай гээд аавд хандаж,

	— Миний ээж надад нэг зүйл ярьж байсан юм. Энэ үнэн байж магадгүй. Манайханд ийм удам байсан юм гэнэ билээ гэхэд аав бүр сандарч,

	— Одоо яана аа. Энэ хүүхдийг чинь тэгээд эмчид үзүүлэх үү? Хүн хард хэлэх үү? Яах болж байна аа. Өөрт нь муу байдаг юм биш байгаа даа гээд намайг хайрласан харцаар ширтэж байлаа. Ээж,

	— Юу юуны тухад хүрэлгүй хүн хард зарлаж хэрэггүй ээ! Иймэрхүү юм энд тэнд байдаг л дуулддаг. Дээр үед бол гэгээнтэн энэ тэр гэж шүтээд хачин л юм болсон удаа бий байх.

	Адаглаад хавь ойрын хүмүүс юм асууж ирээд амруулахгүй. Миний охин энэ тухайгаа хэнд ч битгий мэдэгдээрэй. Би юу ч гэсэн эмээтэй нь маргааш нөгөөдрөөс очиж уулзана аа. Тэгээд аав руу харж:

	— Чи ч гэсэн нэг их сандраад, айгаад байх хэрэггүй шүү гэж билээ» гэж Одонтуяаг ярьж байхад Батаа багш үг алгасалгүй сонсож дүгнэлт хийн бодож суухдаа,

	Далдыг хардаг онцгой шинж чанартай хүн чинь бас удамшил дагадаг байх нь ээ гэж бодлоо.

	 

	* * *

	 

	Намар нь би сургуульдаа ороод Оюун гэдэг дотно найз охиндоо нууцаа хэлчихлээ. Тэр охины ээж, аав хоёр нь нэлээд хол, сумын төвөөс урагш байдаг ажээ.

	Оюунаа нэгэн өдөр хичээлээ тараад байр руугаа надтай хамт явах зуураа:

	 — Одонтуяа! Манайх ганц гэрээрээ таван зуун хоньтой байдаг. Ээж минь бие муутай. Аав минь дандаа гадуур хонь малдаа явдаг юм. Сүүлийн үед сураг ч алга. Санаа зовоод гэрээ санаад байх юм. Чи манайхыг харж чадах уу? гэж үнэн санаанаасаа гуйлаа.

	— Харин л дээ. Би танайхыг танихгүй шүү дээ. Танайх аль зүгт байдаг юм бэ? гэхэд Оюун тэр зүгт гээд урагш нь заалаа. Тэр зүгийг Одонтуяа чиглэн хараад,

	— Цагаан цууямбуу бүрээстэй, улаан хаалгатай жижигхэн гэрийн гадаа эмээлтэй хээр алаг морь уяатай байна. Ногоон дээл, цагаан ултай гутал өмссөн намхавтар нуруутай эмэгтэй хүн тугалаа зэллэж байна. Аав чинь өндөр нуруутай цагаан саарал дээлтэй ширвээ хар сахалтай хүн мөн үү гэхэд Оюунаагийн нүдэнд баярын цог гэрэлтэж:

	— Тийм яг л манайх мөн шиг байна. Чи үүнийг хараа гээд өврөө ухаж жижиг дэвтэр дотроос ээж, аав хоёрынхоо гэрэл зургийг үзүүллээ.

	Би зургийг авч, надад харагдсан ширвээ сахалтай өндөр хүн, ногоон дээлтэй эмэгтэй хоёртой ухаан санаандаа харьцуулан танайхан мөн шиг байна. Аав, ээжийн чинь царай сайн байна. Санаа зоволтгүй гэхэд тэр бас хэд хэдэн зүйл лавлан асуугаад ямар догь вэ. Яг л гэртээ очоод юм уу, гэрээс хүн ирсэн юм шиг санагдаж байна. Их баярлалаа найз аа гээд баярласандаа намайг хүзүүдэн хацар дээр минь шов хийтэл үнсэж билээ. Түүнээс хойш хааяа харж өгч байлаа.

	Нэгэн бямба гарагт хичээлээ тараад гэртээ ирж амар гээд аав маань хурдан хээрээ эмээллэн хүнээр явуулсан байв.

	Би сүүлийн цагийн хичээл тарахыг сэтгэл догдлон хүлээж байгаад байраараа ч оролгүй багшдаа хэлчхээд шууд явлаа.

	Гэртээ харина гэхээс сэтгэл догдлон хурдан хээр салхи татуулахад хуурай хөрс тоосоо өргөнө.

	Хоёр цаг гаруйхан явсны дараа гэрийн бараа харагдлаа. Оройн нарны туяанд миний сүүдэр намрын шаргал талыг бүрхэн талаараа, талынхаа тэнүүн шиг сэтгэлээрээ бахархдаг талын малчин миний сэтгэл хөдлөн баясахдаа найз Оюунаагаа гэнэт санан хөөрхий муу найзад минь унаа олдох биш дээ. Гэр орон нь хүн бүл муутай, ажилдаа дарагдсан улс. Би түүндээ морио өгөөд гэрт нь хариулдаг ч байв уу даа. Гэвч намайг ирэхгүй болохоор аав, эжий минь санаа зовох байх гэж бодлоо.

	Оюунаагийн аав гэрээсээ нэлээд хол газар өнхрөн байгаа харагдлаа. Хөл гараа хугалсан юм уу, эсвэл хүнд өвчин туссан юм уу босох гээд чадсангүй. Ойр хавьд нь юу ч алга. Энэ хол газар явган яваагүй нь мэдээж. Гэтэл морь нь ч алга.

	Эр хүн эзгүй хээр явгарна гэгч болсон бололтой. Одоо яах вэ? Туслах хэрэгтэй. Гэрийнхээ наахан талаас би буцаж сумын төв руу давхилаа.

	Оюунтай уулзан сумын эмнэлэгт очиж эмчийн хамт машинд нь суугаад тэр зүг довтолголоо. Торойх чулуугүй толь шиг тал бол засмал л гэсэн үг. Оюунаагийн аавыг эмч үзээд түргэн хугацааны мухар олгой гэж оношлоод эмнэлэгт авчраад шууд хагалгаанд оруулсан билээ. Биднийг шөнө буцаж ирэхэд аав минь араас ирээд хүлээж байв.

	 

	* * *

	 

	Одонтуяа, Батаа багш хоёрын энэ ярилцлага үнэн хэрэгтээ жирийн яриа биш эрдэм шинжилгээний томоохон ажил хийгдэж байгаа ажээ. Тэдний ярилцлага үүдний нь өрөөнд байгаа микро процессорын системд шууд өгөгдөнө. Энэ төхөөрөмжид нөгөө талаас нь монгол хэлний үсгийн дүрмийн болон найруулга зүйн иж бүрэн цуглуулга зөөлөн дугариг соронзон хальсанд бичигдэн орох ажээ. Тэдний яриа төхөөрөмжийн телевизийн дэлгэц бүхий хянах байгууламжид (дисплейд) бичигдэн удирдлагын микро процессор зохих программын дагуу үсгийн дүрэм, өгүүлбэрийн зүйн хяналт хийж гол гишүүд, тодотгол, зэргийн байрлал, үгийн үндэс, хувирал, эр, эм үгийн болон тийн ялгалын нөхцөл, гээгдэх ба жийрэглэх эгшиг зэргийг нарийвчлан хянаж засвар хийх ажил бүгд автоматаар хийгдэж байв.

	Ярьж төдийлөн дадаагүй Одонтуяагийн ярианд сул үг, авцалдаа муутай буюу давтагдсан санаа яриан дунд нь их гарсныг тусгай робот дор бүр нь засварлаж товчлон өгүүлбэр өгүүлбэрээр нь санах байгууламжид хадгалж байна.

	Батаа багш зарим үед «р» үсгийг сайн хичээхгүй бол «л»-ээр дууддаг нь хүртэл дэлгэцнээ гарч «морь» гэхийн оронд «моль» гэж бичигдсэнийг хүртэл засварлаж байв.

	Энд бас дүрс бичлэгийн судалгаагаар далдыг харагчийн жирийн байдлаар ярих үед оюун санаа, биеийн байдал, ялангуяа нүүр нүдний өөрчлөлт, хөдөлгөөн, зүрх, судасны цохилт зэргийг хэмжих эрдэм шинжилгээний ажил мөн л тэр роботын хүчээр өөр нэг системд хийгдэж байна.

	Ийм судалгааг хийхэд шинжлүүлж байгаа хүнд ямар ч хүндрэл үгүй. Тэр битгий хэл шинжилгээ хийж байгаа нь үл ажиглагдана. Энэ нь алсаас мэдрэгч төрөл бүрийн мэдрэлүүдийг докторын ажлын өрөөнд олон талд нь байрлуулсных юм.

	Одонтуяагийн харах эрхтний ажиллагаа лазерын туяаны тусламжтайгаар лаборатори дахь өнгөт телевизийн дэлгэцнээ өсгөгдөн харагдаж хийсэн шинжилгээний урьдчилсан дүнгээс үзэхэд далдыг харах эрхтэн нүдний зохион байгуулалт үйл ажиллагаа энгийн хүнийхээс  ялгагдах юм үгүй. Далдын юмыг нүдээрээ дамжуулж хардаггүй нь нотлогдлоо.

	Тэгвэл далдыг яаж хардаг байж таарах вэ? гэсэн асуултыг удирдлагын микро машин дахин тавиад тархины дотоод үйл ажиллагаанд шинжилгээ хийлээ. Хүнд байдаг л их бага тархи хэвийн ажиллаж сэтгэн ярих, ургуулан бодох нарийн төвөгтэй үйл ажиллагаа сайн байв. Харин жирийн хүнийхээс онцлогтой нь духных нь ясны дотор талд их тархины урд хэсэгт үл мэдэгдэх нарийн зохион байгуулалттай эрхтэн байрлан харах эрхтний мэдээлэл хүлээн авах тархины сувагтай холбогдсоныг дэлгэц дээр өнгөт дүрсээр тодхон харууллаа.

	Гэрлэн сум автоматаар асаж унтран тэрхэн хэсгийг зааж байгаа нь энд анхаарлаа төвлөрүүл гэсэн санааг автомат төхөөрөмж илэрхийлж байгаа ажээ.

	Мөн Одонтуяагийн био давтамжийг судалж синусойд хэлбэрийн олон янзын муруйнуудыг дэлгэц дээр зурж жирийн хүнийхтэй харьцуулан судлах ажиллагаа үргэлжилсээр байв. Хүний биеийн био давтамжийг судалснаар тухайн агшин дахь хүний биеийн байдлыг өндөр нарийвчлалтай гаргаж био давтамжийн цэгүүдийг тодорхойлж эндээсэй хоёр тийш био давтамжийн муруйнуудыг зурдаг машин ажиллаж байна. Тэр зургаас туулж өнгөрөөсөн амьдрал, биеийн байдал, хэзээ ямар өвчнөөр өвчилж ямар ямар онцгой баярт буюу гунигт үйд явдал тохиолдсоныг хүртэл тодорхойлох ба ирээдүйд дээрх үзүүлэлтүүд хэрхэн нөлөөлөх, мөн насны хэмжээг хүртэл ойролцоогоор тодорхойлж болдог ажээ.

	Гэхдээ дээрх тооцоонд нөлөөлөх гол хүчин зүйлүүд, тухайлбал хоол унд, амьдрах орчин ажил хөдөлмөр зэрэг нь одоогийн амьдралд байгаа хэвээрээ байвал тэсэн болзолд тулгуурлагдана. Үнэн хэрэгтээ хүнд нөлөөлөх хүчин зүйлүүд нь өөрчлөгдөхөөр биологийн горим бас өөр болдог.

	Энэ горимын тооцооны үнэн зөвийг цэгнэх гол үзүүлэлт нь одоогоос өмнө амьдарч ирсэн түүхийг хэрхэн зөв тооцоолсноор цэгнэнэ.

	Далдыг харагчийн тухайд био давтамжийг тодорхойлж болохгүй байгаа нь гайхалтай. Лабораторид ажиллаж байгаа туслагч эмэгтэй багаж буруу ажиллаад байгаа юм болов уу гэж шалгаж үзээд Батаа доктор, Одонтуяа хоёрын ярилцлагын үед олон дахин туршилт хийлээ. Гаднын ямар нэг цахилгаан соронзын нөлөө шуугиан ороод бас л олигтой болсонгүй.

	 

	* * *

	 

	Хойтон жил нь санагдаж байна. Нэгэн өдөр үдээс хойш би үхэр эргүүлэх гэж яваад манай айлын Жавзан эмээгийн алга болсон хүрэн морийг хэсэг адуутай хамт үл таних хүн холын замд тууж яваа бололтой ар говиор тоосруулахыг харлаа. Эмээгийн хүү тэр жил цэргээс ирэх байсан учир эмээ морийг нь олох юм сан гэж сураг тавьдаг байлаа. Үхрээ эргүүлж гэрийнхээ ойролцоо тогтоогоод гаднаа сур элдэж байсан аавдаа хандаж,

	— Аав аа! Эмээгийн морийг оллоо. Аваад ирье. Нэлээд хол байна, гэж хашхираад яарсан учир хариу сонсолгүй давхилаа. Тэгэхэд хөнгөн хөлтэй сайн морь унаж явсан учир дөчөөд километр газар ялимгүй санагдаад адуу хөөсөн хүний явж байгаа чигийг баримжаалан, тосож уулзах бодолтой амдан давхилаа.

	Гандсан хүрэн ягаан дээлтэй орон гэрийн бараа хараагүй удсан бололтой нар салхинд түлэгдэж борлосон тэр хүний задгай тавьсан энгэрийн нь цаанаас үрчгэрдүү улаан цээж цухуйж байгаа нь түүний дөч нэлээд гарч яваа насыг илтгэнэ.

	Тэр үл таних хүн ойр хавьд хүнгүй энэ зэлүүд говьд хаанаас ийм хүүхэд гараад ирэв гэсэн шиг намайг гайхан харж, энгийн байдлаар инээмсэглэн мэндэлсэн миний мэндийн хариуг хожуухан хариулаад,

	— За чи чинь юун хүүхэд хаанаас гараад ирэв гээд уралдааны морь шиг амьсгаа нь түхэлзэн, хар хулгана болтлоо хөлөрсөн морийг минь ажиглаад хойноос нь хүн ирж явна уу гэсэн шиг алсыг харав.

	— Би энэ хүрч явна. Та хаанаас хаа хүрч явна гэж би асуув.

	— Энэ хүрч явна ий? Ямар хэргээр гэж нөгөө ах хүйтнээр асуув.

	— Ах аа! манай айлын эмээгийн морь таны энэ тууж яваа морин дунд явж байна гэхэд нөгөө ах,

	— Худлаа байлгүй дээ. Энэ дотор хүний морь байхгүй гээд хэнэггүй адуу руугаа давхилаа. Би хойноос нь шогшиж очоод,

	— Нээрээ ах аа. Тэр чандмань тамгатай сартай хүрэн морь гэж заахад хажууд нь яваа халиун морь нүдэнд туслаа. Нэг үзсэн морь шиг... Сайн ажиглаваас энэ жил манайх нэгдэлд өгсөн цагаан оломтой халиун морь дүрээрээ. Нэг л сэжигтэй санагдаад адуун дотор давхиж ороод тамга тэмдгийг нь харсан чинь саран тамгатай манай нэгдлийн адуу байлаа.

	Би нөгөө ахтай зэрэгцэж очоод,

	— Ах аа! Энэ адуу чинь бүгд манай нэгдлийнх байна шүү дээ. Та хааш нь яах гэж тууж яваа юм бэ? гэхэд,

	— Чи битгий худлаа ярь! гээд морио гуядлаа. Би бас гуядлаа. Явуут дундаа.

	— Нээрээ ах аа. Би сайн таньж байна. Заримыг нь манайх нийгэмчилсэн юм. Тэгээд ч тамгаар нь бусдыг нь таньж байна.

	— За, за! Чам зэргийн нусгай жаал адуу таних болоогүй гээд морьдоо цааш хөөлөө.

	— Би таньж байна аа! Нэгдлийнхээ адууг танд өгөхгүй гээд би морьдын урдуур тойрч буцааж хөөхийг оролдлоо.

	Морьд пижигнэн давхилдаж уужим говийн толигор талд улаан тоос татуулан хаашаа л бол хаашаа хошууран тэр хүн бид хоёрын булаацалдан хөөсөн зүг давхилдана.

	Гэтэл нөгөө хүн урт тэнзэн ташуураа далайн над руу давхиж ирлээ. Түүний нүдэнд хорсол тодрон улаанаар эргэлдэн судас нь зангирсныг харахад үнэхээр аймаар, энэ ч лав адууны хулгайч гэж миний бодсоныг батлах шиг санагдлаа. Бодвол нойр муутай явсан юм байлгүй, Бас түүний уруул омголтон хагарч хөхөрсөн байв. Уурсандаа бахардах шахам оволзож,

	— Чиний л юм бишээс цааш чамд ямар хамаатай юм гэж загнахад нь олон хоног хусаагүй бололтой хар сахал нь сөрвөлзөн байсан нь одоо ч тодхон дүрслэгддэг юм.

	— Чи боль! Надад битгий саад болоод бай. Би шилийн хулгайч, шоронгийн оргодол байна. Чам шиг муу хүүхэд битгий хэл олон эрийн хүзүүнд энэ ташуур бууж байсан юм шүү! гэж загнав.

	Хүнгүй энэ говьд эмээгийн зандан хүрэн, нэгдлийн хэдэн морьдоос өөр дотно юм надад байгаагүй юм.

	Жаргаж буй нарны туяа морьдын тоосыг гэрэлтүүлэхэд тулалдааны талбай ийм л байдаг байх даа гэмээр манаран харагдана. Аймшигтай үед хүн улам зоригтой болдог юм билээ. Яавал л яаг гэсэн бодол төрж,

	— Та, ардын хөрөнгийг хулгайлаад алхам ч холдож чадахгүй баригдана. Тэгэхээр би нэгдлийнхээ морьдыг туугаад буцъя, та баригдаагүй дээрээ яв гэхэд,

	— Их үгтэй «золиг» вэ? гээд далайсан ташуураа цохих гэснээ болиод морины минь цулбуураас барьж аваад буун харайж намайг мориноос минь буулгаад бүс тайлаад хоёр гарыг ард нь хүлээд хөлтэй хамт хөдлөх аргагүй баглаж орхиод нинжин сэтгэлгүй тэр ах морьдынхоо хойноос давхиж одлоо. Уйлж хашхираад ч нэмэр алга хэн ч сонсох вэ дээ. Нүцгэн говийг нөмөрсөн харанхуйд хэзээ хээрийн араатны идэш болох бол доо гэж бодоод л хэвтэж байлаа.

	Намайг алга болчихоор шөнөжингөө зовж, ойр хавиар хайж, айл амьтнаар сураглаж өнгөрөөсөн аав, ээж хоёр маань үнэгэн харанхуй үргээсэн үүрийн гэгээг тэсэж ядан хүлээсээр дурангаа бариад гарахдаа аргамжаатай морины нь дэргэд миний унаж явсан морь эмээлтэйгээ зогсож байхыг хараад дотор нь пал хийж мууг урьдаар боджээ. Аав миний морийг унаж өчигдөр оройны миний давхисан зүг мориныхоо жолоог зөнгөөр нь тавьж тааваар нь шогшуулж хатируулсаар явтал морь нь нэг мэдэх нь ээ над дээр авчирчээ. Морь мөн ухаантай шүү! гэж Одонтуяаг ярихад Батаа, 

	— Энэ охин үнэхээр нийгмийнхээ төлөө зүтгэдэг ёстой амьдралын идэвхтэй байр сууринаас асуудалд ханддаг хүн байна. Цовоо сэргэлэн ажилч охин юм. Говь газар говийн малчид ч ийм л эрэмгий улс даа гэсэн бахархах сэтгэлээр Одонтуяаг хараад, нөгөө хүн чинь үнэхээр оргодол байсан юм уу? гэв.

	— Ер нь тааруухан л хүн. Гэхдээ намайг айлгах гэж сүржигнэсэн байх. Хожим нь сонсоход зэргэлдээ сумын хүн байсан гэнэ билээ. Манай нэгдэл морьдоо хулгайлсан хүнтэй нь олсон.

	—- Сайн байна. Одонтуяа чи харанхуйд юм харж чаддаг уу?

	— Чадна. Би нэг аймаар юм харсан удаатай.

	 

	* * *

	 

	Долоодугаар ангид орох жилээ намрын хадлан дээр ажиллаж байхдаа шөнө юм үзэх болов уу гэж орчныг хартал миний нүдэнд баруун зүгт их говийн дунд нэгэн морьтой хүнийг сүрэг чоно дагаж явааг харлаа. Эдгээр олон чоно газар шиншлэн мөрий нь хөөж морьтой хүний хойноос нь дагана. Зарим нь хоёр талаар нь шиншлэн гүйнэ. Хоёр талаар нь ямар нэг амьтан шир шир чимээ гарган гүйж байгааг тэр хүн ажиглав. Тэгснээ тэд өөр хоорондоо архиран байгаа ажихад бэлэн хоол олоод бие биеэсээ харамлан хэмлэлдэж байгаа мэт. Нөгөө хүн айсандаа хий л ташуураа гозолзуулан чүү гэж бай гаа бололтой морио гуядтал морь нь хулгаад чих нь сортолзон хамар нь сарталзан урагш шогшиж чадахгүй чичирнэ. Тэдний зарим урд нь орон нэгэн ёсны сүрэг чононд бүслэгдсэн байв. Том зэгзгэр биетэй сэрвээ дээрээ дэлтэй орог саарал азарган чоно бусдыгаа хошуучилж яваа бололтой хоёр талд нь ээлжлэн гарч улам ойртсоор байв. Нөгөө хүн өврөөсөө чүдэнз гарган хавиртал, намрын сүүл үеийн шөнийн сэрүүн салхи ассан чүдэнзийг нь үлээж унтраав. Түүнд байгаа зэвсэг бол гутлынх нь түрийнд бангаа эвхдэг тонгорго, хоёр төө гаруйхан модтой суран ташуур хоёроос өөр юу ч үгүй ажээ. Тэр хиймэл урт цагаан соруултайгаа дүйсэн төмөр толгой бүхий гаансаа түрийнээсээ гарган нэрж салхинаас гараараа хамгаалан чүдэнзээ хавирч тамхиа асаагаад хажуу тийш нь няслахад чононууд хэсэг холдов бололтой. Тэр тамхиа сорон тас харанхуйд цогийг нь улалзуулан нөгөө тал уруугаа гараа сунгав.

	Хээрийн зэрлэг араатан хойно эрх биш галаас далдирч байгаа бололтой. Гэвч өөрт нь хэдхэн чүдэнз үлдсэн учир үүр цайтал галаар айлгах боломжгүй. Тэр тонгоргоо тэнийлгэн буцааж түрийлээд дахин тамхиа асаав.

	Чоно дагасан үед зугтвал дайрдаг юм гэж дуулсан. Тэгээд ч зугтах боломж алга.

	Чүдэнзээ дуустал аргацааж харагдав.

	Тэд мориных нь урдуур сүлжилдэн гүйж зарим нь хойноос нь дайрч эхэллээ.

	Амаа ангайж хэлээ унжуулсан араатанд хоргоогдсон хүн битгий хэл энд байгаа миний бие чичирч толгойтой үс орой дээрээ овоорох шиг боллоо. Чоно амьтан руу дайрахдаа амаа ангайхгүй бол ам нь зуураад хазаж чаддаггүй юм гэсэн үнэн юм. Одоо дайрвал яана аа. Хэн гэдэг хүн хаа хүрч явсан юм бол. Лав малын эрэлд гарсан хүн төөрсөн байх. Туслах юм сан. Хэнд хэлэх вэ? яах вэ? гэж бодтол зэргэлдээ майханд хөнгөн тэрэгтэй хүн ирснийг саналаа. Түүнийг гуйя. Харин юу гэж хэлж гуйх вэ гэсэн бодолд автлаа. Тэгээд би нэг арга оллоо. Хамт морь аргамжиж явсан хүүгээ дагуулаад зэргэлдээх майханд гүйсээр очлоо. Гадаа нь үнэхээр суудлын машин зогсож байлаа.

	— Сайн байцгаана уу? гэхэд майхны нуруунд дүүжилсэн керосин дэнгийн гэрэлд тэнд байгаа хэдэн ах бид хоёр уруу хараагаа хандуулж,

	— Сайн гэцгээгээд гайхсан байдалтай харцгаав. Бид хоёр сандран гүйж очсон болохоор тэр биз ээ. Тэр тусмаа миний нүүрт айж сандарсан байдал илхэн байсан байх. Тэдний нэг нь хүүхдүүд хаа хүрч явна гэв.

	Тэд нар өөр сумаас хадлан хадахаар манай нутагт ирцгээсэн учир бидэнд таних хүн үгүй байв.

	— Би та нараас тусламж гуйж явна. Тун чухал юм шүү ах нар минь!

	— Манай үүгээр сүрэг чонын сураг гараад байсан. Орой би баахан чоно улилдахыг сонссон. Тэд манай адуу байгаа хөндий уруу явчих шиг болсон. Хэдэн адуу минь сүйд боллоо. Машинтай буутай улс байна туслаач би тэр чононуудыг хаа байгааг нь мэдэж байна гэхэд нэг нь,

	— Хэсэг чоно явж байна гэж ч дуулдсан л даа. Хаа байгааг нь мэдвэл ч машины гэрэлд нэг оруулаад авбал ч цагаан газар хааш нь ч гаргахгүй л дээ гэхэд нөгөө нь,

	— Тийм ээ, говь газар чоно хөөхөд ч учиртай л даа гэв. Би,

	— Хаана байгааг нь мэдэж байна гэхэд нөгөө ах надтай ийнхүү ярилцав.

	— Яаж чи мэддэг юм.

	— Ар говьд хоёр гурван сэг байгаа тэнд л байгаа байх.

	— Үгүй ер чи чинь анчин хүний хүүхэд үү?

	— Тийм ээ. Ах нар аа явцгаая л даа. Би нутгийн хүн газарчлаад өгье. Одоохон явахгүй бол өнөө шөнө бас хэдэн мал гарзадна шүү дээ гэхэд,

	Ангийн хорхойтой бололтой бор залуу:

	— Нээрээ тэр сэг байгаа газар очоод үзье л дээ гэхэд, жолооч нь бололтой хүн:

	— Шал дэмий баахан бензин тосны гарз болно. Гэвч дарга юу гэж бодож байна гэхэд, майхны эхэнд сууж байсан таргав тар шар хүн:

	— Тэр сэг чинь эндээс хэдэн километрт байгаа юм гэв. Би хэд гэж хэлэхээ ойролцоогоор бодоод,

	— Жар орчим гэж орхив.

	— Цаг гаруй явна. Ирэх очихын...

	— Яах вэ дээ дарга аа! Би явъя. Хэрэв хоосон ирвэл би бензиний нь төлье.

	— Би өнөөдөр чоно явна гэж сураг дуулаад явъя гэж гуйхад та хаашаа явах баримжаа байхгүй бүтэхгүй хэрэг гээд явуулаагүй шүү дээ.

	Одоо бол нутгийн хүүхэд мэдэж байна шүү дээ гэж нөгөө бор залууг хэлэхэд дарга нь нэг явахаараа ч арай ч хоосон ирдэггүйг санаад зөвшөөрөв.

	Би аль болохоор хурдан явахыг гуйж яаруулж явлаа.

	Хөөрхий нөгөө хүний унаж явсан морины багалзуур өөд азарган чоно дайрахад нь ташуураараа гуядан болиулав. Удалгүй араас нь хоёр чоно зэрэг дайран морины нь хонгоноос хазахад морь нь гэнэт тонгорон тонгочлоо. Тэр хүн мөрөөрөө газар шаан уналаа.

	Морь нь пижигнэн давхихад сүрэг чоно хойноос нь хөөн удалгүй нэг нь багалзуурт нь шигдэхэд бусад нь хавьтсан газраасаа хазан унагаагаад дарж авлаа.

	Үүнийг хараад би бараг орилчих шахлаа. Хэрвээ машин дотор гэрэлтэй байсан бол миний царай айснаасаа болоод зэвхийрснийг тэд ажиглан энэ охин чинь ер нь хүнд өвчтэй хүн байна. Өвчиндөө болоод солиорч биднийг чулуу хөөлгөж байгаа юм байна гээд эмнэлэг чиглэх байсан байх.

	Аз болоход тэд машиныхаа дотор гэрлийг асаагаагүй явсан юм.

	Алсад дүнхийн харагдах уулсын бараагүй хаашаа ч харсан одтой тэнгэрийн хаяа харанхуй талд буусан энэ газар баримжаа олно гэдэг санаанд багтамгүй ч Одонтуяа явах чигийг итгэлтэй зааж байгааг тэд гайхан чи яаж мэдэж бидэнд газарчилж байна гэж асуув.

	Жолооч аавтайгаа хамт энэ говь газар суурь бригад айл өрхийн хооронд багаасаа шөнө өдөргүй явж байсан болохоор мэдэлгүй яах вэ гэж бас л худлаа хэллээ.

	Би урдах замаа харан гуу жалга элс буттай газраас тойруулан одоо тийшээ яв. Үүгээр тойр. Чигээрээ хурдаа нэмээд яв гэж зааж явлаа. Яарсан учир ингэхээс өөр аргагүй байлаа. Хоёр цаг шахам давхилаа.

	Мориноосоо салсан нөгөө хүн босоод зугтаж явна. Ядарч бахардталаа гүйсний дараа хойноосоо чоно дагаж байгааг мэдэв бололтой хурдалж үзлээ. Дагаж яваа араатны хөл хурдсаж улам ойртлоо. Их ядарсан бололтой амьсгаадан зугтаад одоо нэмэргүйг ойлгон эргэж хараад зогслоо. Чоно ч бас зогслоо. Тэр ганцаараа биш юм. Бас хоёр чоно нэмэгдлээ.

	Нөгөө хүн чононууд руу харсан хэвээрээ ухраад хэд алхалж үзлээ. Алхах бүр дөхсөөр тэд бүр ойртож ирлээ. Яваад нэмэргүй нь дахин зогслоо. Чононууд оцойж суугаад ам хэлээ долооно. Харанхуй шөнө тэр бүгд юунд харагдах вэ дээ. Шүлсээ гоожуулан улаан хэлээ унжуулан хажууханд нь зогсон байгаа эдгээр араатныг харахад зүрх муутай хүн байсан бол яах нь мэдээж. Нөгөө хүн газар суугаад чулуу тэмтэрлээ. Олигтой томоохон чулуу ч тааралдсангүй.

	Харанхуй шөнө тонгойгоод харахаар юм илүү үзэгддэг болохоор тэр сууж ажиглахаар шийдэв бололтой нэг гартаа тонгорог, нөгөө гартаа ташуураа барин газар сөхрөн суугаад чоно хүзүүгээ гүрдийлгэн ойртох гээд мяраахаар нь ташуураараа газар хүчтэй зуран тоос манаруулан, сураар нь пад пад хийтэл газар шавхуурдахад эрхбиш жаал далдиран ухарч оцойн сууна.

	Алд бие нь ч юу байх вэ? Алганы чинээ улаан нүүрээс нь л айх юм гэж чоно хэлдэг юм гэнэ билээ гэгчээр улаан нүүрийг нь хараад арай ч дайрч чадахгүй байх гэсэн нь оносон бололтой.

	Машины гэрэлд чоно хараад тэр чоно гэж манайхан шуугилдав. Буугаа бэлтгээрэй, гэрлээ чононоос салгаж болохгүй шүү! гэж анчин маань хэлээд дөхөж очтол цаана нь хүн сууж байгааг олж харлаа. Машины гэрлээс чононууд зугтан зайлахад нөгөө хүн босож нааш хэд алхаллаа. Ингэж үл таних хүн ч аврагдаж, надад тусалсан хүмүүс ч зорьж ирсэн антайгаа золгосон юм гэж Одонтуяа ярилаа.

	Доктор Батаа ярилцлагын үед автомат төхөөрөмжийн хийсэн шинжилгээний дүнтэй танилцаад,

	— Их сонин дүгнэлт байна. Харах эрхтнээс мэдээ хүлээн авч тархины эд эстэй нүднээс өөр үл мэдэгдэх жирийн хүнд байдаггүй эд эс холбоотой байна гэнэ ээ! Хоёрдугаарт далдыг харагчийн био давтамжийг бичиж болохгүй ямар нэг цахилгаан соронзон орон нөлөөлөөд байдаг байж. Энэ бүхэн юу гэсэн үг вэ? гэсэн асуултад хариулах бөөн ажилтай болов.

	Доктор олон талын дүгнэлт, нотолгоог онолын хувьд хийгээд цаашид туршилтаа хэрхэн үргэлжлүүлэхээ боловсруулав.

	 

	* * *

	 

	Тэр цагаас хойш далдыг харах ид шидийн мөн чанарыг шинжлэх ухааны үүднээс тайлбарлах гэж доктор Батаа, оюутан Одонтуяатай хамтран ажиллах болжээ.

	Одонтуяа далдыг хардгийгаа хэнд ч хэлэхгүй гэж бодож байсан бол одоо дөнгөж хоёрдугаар курсээс эхлэн дэлхийн нэрт эрдэмтэнтэй хамтран судалгааны ажил хийлцэх болсноо далайгаас сувд түүхтэй адил ховор завшаан гэж олзуурхах болжээ.

	— Одонтуяа чи далдыг харахдаа чухам яаж мэдэрдэг вэ? Хүн дуу чимээг чихээрээ, өнгө дүрсийг нүдээрээ, үнэрийг хамраараа, халуун хүйтэн механик үйлчилгээг биеэрээ, амтыг хэлээрээ, бие эрхтэн дотор явагдаж байгаа химийн буюу биологийн эсрэг үйлчилгээг өвдөлтөөр мэдэрдэг. Үүнтэй адилтган үзвэл далдыг харна гэдэг нь чухам юу гэсэн үг вэ? Би далдыг харагч байдаг тухай дуулснаас хойш ийм авьяастныг олох гэж олон жил эрсэн. Чамайг олсон явдал миний ажлын амжилттай эхлэл.

	Хамгийн энгийн зүйлээс эхэлье. Жишээлбэл хүн толины өмнө зогсоод ардаа байгаа зүйлийг толинд хардаг. Энэ бол үнэн хэрэгтээ далдыг харж байгаа хэрэг. Тэгвэл Баянхонгор Улаанбаатар хоёрын хооронд агаар мандалд маш том толь байрлуулбал Баянхонгорыг эндээс харж болно. Гэхдээ тэр хол байрласан толинд туссан зүйлийг харж чадах хурц нүд хэрэгтэй. Үнэн хэрэгтээ тийм том толь байхгүй ч гэсэн агаарын молекул бүрээс тал бүр тийш гэрэл ойно. Энэ ойлтыг мэдэрч чадвал далдыг харна гэсэн үг.

	— Таныхаар бол далдыг харахын тулд тэнгэр өөд харах болж байна. Үнэн хэрэгтээ би алгаа хардаг.

	— Чиний хурц нүдийг гарын чинь алга төлөөлдөг байж болох юм л даа. Чи алгаа харж тархиндаа дүрсийг нь тодруулдгаас биш алган дээрээсээ үздэг хэрэг биш шүү дээ. Өөр нэг найдвартай таамаглал бий. Түүнийг бид туршиж үзнэ гээд доктор мебель шүүгээнээс товчны дайтай хоёр жижиг багаж гаргаж ирэв. Залгуур утсыг хэмжилтийн системд залгаж товчийг дарахад микро тооцон бодох машин «Хэмжилт хийхэд бэлэн» гэж мэдэгдэв.

	— Одоо чиний био гүйдлийг хэмжинэ. Ямар нэг юм бодолгүй жирийн байгаарай гээд Одонтуяаг тусгай суудалд суулган нөгөө товч шиг багажийнхаа нэгийг толгойд нь, нөгөөг хөлд нь бэхлэн хэмжилт хийв.

	— За одоо далдыг харах хэрэгтэй гэхэд:

	— Багш аа, би нэг зүйлийг хэлэхээ мартсан байна. Би хотод зарим байшин дотроос, тухайлбал байраасаа яагаад ч юм холын юмыг харж чаддаггүй.

	— Энэ чинь юу гэсэн үг вэ? Чиний авьяас муудаж байна гэсэн үг үү?

	— Үгүй байх аа! Би зуныхаа амралтаар хөдөө очоод шалгахад хэвээрээ байна билээ.

	Доктор «Аан, аан! Энэ ч бас сонин зүйл» гэж бодсоноо,

	— Оюутны байр чинь ямар байшин бэ? гэв.

	— Орчин үеийн байшин... 

	— Гэхдээ төмөр бетон угсармал уу? Тоосгон байшин уу?

	— Угсармал...

	— Тэгвэл миний таамаглал үнэн байж болох юм. Хэрэв далдыг хардаг хүн цахилгаан соронзон долгион цацруулдаг бол сараалжин төмөр тортой бетон байшин дэлгэц болж долгион нэвтрүүлдэггүй байж магадгүй гэв.

	Одонтуяа «Үнэн байх шүү, ухаантай хүн ч арай өөр сэтгэх юм аа. Ийм байдлаар ажиллавал намайг судлах гэж оюутан миний цагийг их авахгүй нь, яамай даа» гэж Одонтуяа бодов.

	— Тасалгааны буланд, ардаа байгаа зүйлийг харж чадах уу?

	— Чадна.

	— За яамай даа. Тэгээд сууж бай. Битгий эргэж хараарай гээд доктор, холдон явж буланд нэг юм янзлав.

	— Би эргэж харахгүйгээр юу байгааг мэднэ шүү дээ.

	— Нээрэн чамаас юу ч нууж болохгүй л дээ. За яах вэ эргэж харахгүй бол хамаа алга гээд Батаа тачигнатал инээж Одонтуяагийн дэргэд ирээд түрүүчийн адил хэмжилтэд бэлтгэв.

	— За одоо ард чинь юу байгааг хар даа.

	— Нэг муу бор пальто өлгөөтэй байна.

	— Тийм, тэр чинь миний пальто. Сайн харж байна шүү гэхэд нь нэг муу гэж хэлсэндээ бүсгүй санаа зовж дуугүй байв. Тэд хэд хэдэн хэмжилт хийлээ.

	— Ажлын дараа аагтай халуун цай уухад сайхан байдаг юм. Хоёулаа цай ууя гээд доктор ширээн дээрх нэгэн товч дарахад хажуу хананаас хөргөгч нээгдэж дотроос нь жимс, зууш, сүүтэй халуун цай гарч ирэв.

	Цай уух зуураа доктор:

	— Хөргөгчид халуун цай хадгална гэдэг сонин байгаа биз? Шинэ загварын хөргөгч туршиж байгаа юм. Миний нэг шавь санаачилсан юм. Хөргөхийн тулд эрчим хүч зарна. Эрчим хүч зарахаар дулаан ялгарна. Аль алиных нь сарнилтыг ашиглаад халаах, хөргөхийг нэг саванд нэгтгэсэн юм гэж ярилаа.

	Удалгүй лаборант эмэгтэй докторт нимгэн ном авчирч өглөө. Батаа тэндээс нэг график гаргаж «Зүйтэй, чиний био гүйдлийн хэмжээ жирийн үеийнхээс далдыг харах үед 2-3 дахин их болсон байна. Энэ бол ер бусын хэрэг. Далдыг харахын тулд уураг тархинд цахилгаан цэнэгийн өвөрмөц ажил хийгдэж байна гэсэн үг» гээд Одонтуяад үзүүлэв.

	— Ямар хурдан хэвлэгдээ вэ? Саяын туршилтын дүн үү?

	— Тийм ээ. Өнөөдрийн бид хоёрын ярилцлага, туршилтын ажлын үр дүн тооцон бодох машинаар орж ийм ном болоод байна. Энд бидний зураг өнгөтэй гарсан байна. Хэмжилт хийх үеийн зураг.

	— Өө, тийм байна. Ямар сайн гараа вэ? Үүнийг яаж ийм хурдан хийв ээ?

	— Уучлаарай, би энэ тухай танилцуулаагүй юм байна. Бидний өрөөнд микрофон, өнгөт телевизийн камер байгаа. Энэ нь өсгөгч, хувиргагчаар дамжин тооцон бодох машинд холбогддог. Машины ойд бидний яриа, өнгөт дүрс тоон мэдээлэл байдлаар хадгалагдаж байгаа. Үүнийг хэзээ дуртай цагтаа дэлгэц дээр кино гарч байгаа мэтээр харж болно. Бас өөр байгууллагад гадагш нь машины сувгаар дамжуулан өгч болно гээд доктор нэг товч дарахад дэлгэцнээ тэдний хөдөлгөөнтэй өнгөт дүрс гарч эхлэв. Яриаг редакторлан шаардлагатай зураг схем оруулж ном болгох ажлыг энэ багаж хийдэг юм гэж танилцуулав.

	Анхны энэ туршилтаас хойш хийсэн хэд хэдэн туршилт амжилт муутай болсоор бараг жилийн хугацаа өнгөрлөө. Энэ бүхэнд цаг нэлээд ордог боловч Одонтуяагийн хичээлд саад болсонгүй. Харин ч багшийнхаа хийж буй нарийн багажийн онолын үндсийг яриулж угсралт, тохиргоо зэрэгт оролцох болсон нь түүнд нарийн мэргэжил өвөрлөх эх булаг нь болов.

	Одонтуяа тохируулгын үед мэдэхгүй зүйл гарвал багшаасаа асуухаас гадна цүнхэндээ байгаа номыг гаднаас нь уншиж чадна. Энэ нь түүнд цаг хожих сайн талтай боловч далдыг харна гэдэг тархины ер бусын үйл ажиллагаа, тодорхой эрчим хүч шаардах учир болгоомжтой бай гэж багш нь жирийн байдлаар ажиллахыг зөвлөдөг байв.

	 

	* * *

	 

	Доктор мөн л лабораторидоо туршлагаа үргэлжлүүлж байв. Одонтуяа өрөөн дотор ардаа байгааг харан, доктор хийсэн лазерынхаа үүсгүүрийн давтамжийг тохируулж долгионыг нэвтрүүлэгчээр цацаад «Ямар нэг өөрчлөлт байна уу?» гэж асууна. Энэ туршилтын зорилго нь докторын хийсэн нэвтрүүлэгчийн долгионыг Одонтуяагийн тархи хүлээн авах эсэхийг шалгаж байгаа ажээ. Докторын бодож байгаагаар хэрэв долгионыг Одонтуяагийн тархи далдыг хардаг шигээ хүлээж авбал түүнд хар, цагаан судал харагдах ёстой. Ийм туршилтыг урьд нь хэт богино радио долгион дээр хийсэн нь үр дүн гараагүй. Энэ удаад докторт их найдлага байгаа бөгөөд нэвтрүүлэгчийнхээ долгионыг аажуухан өөрчилсөөр...

	Нэг харсан чинь Одонтуяа ухаан алдаж сууж байсан сандал дээрээ хажуу талаараа унаж байгаа харагдав. Доктор гүйж очоод түшин авч эгцлэн суулгах гэж оролдлоо. Толгойгоо даахгүй болохоор нь хэвтүүлээд сэргээх гэж дуудлаа. Хацрыг нь аяархан алгадлаа. Сэрэх шинж алга. Царай нь зэвхийрчээ.

	Батаа доктор туужийн эхэнд тусламж эрэн сандран гарсны учир энэ.

	Түргэн тусламжийн эмч ирж янз бүрийн эм, үнэртүүлэгч хэрэглэж тариа хийлээ. Ямар наг цочрол авахгүй байгаа нь хачирхалтай.

	Доктор эмчийн асуултад товчхон хариулж ярихдаа,

	Нэвтрүүлэгчээ одоо хүртэл унтраагүйгээ санаж «тэжээл» залгадаг товчийг нь дарж салгав. Түүнээс хойш удалгүй бүсгүй сэргэлээ.

	Одонтуяагийн бие эв эрүүл байгаад докторын сэтгэл амран буйдангийн өнцөгт сууснаа гэнэт нэг зүйл санав бололтой багажаа үзэж нэвтрүүлэгчийн үүсгүүр ямар долгионд тохируулагдсаныг хартал бүгд ойлгомжтой болов.

	Энэ бол далдыг харагчийн цацруулж, хүлээн авдаг долгион. Лазерын нэвтрүүлэгчээс өндөр түвшинтэй, Одонтуяагийн уураг тархины үйл ажиллагаанд тохирсон давтамжтай долгион цацарснаас хэт ачаалал өгч ухаан алдуулсныг Батаа доктор мэдмэгц магнай тэнийн сэтгэл амрав.

	— Гэхдээ энэ аргаар дахин туршиж болохгүй. Ямар ч аюулгүй илүү үнэмшилтэй аргаар үүнийг батална гэж тэр шийдлээ. Түүнээс хойш доктор шинэ туршилтад бэлтгэн далдыг харагчийн мэдэрч байгаа долгионыг хүлээн авч чадах багаж хийх ажилд оров. Энэ нь дээд зэргийн мэдрэх чадвартай өндөр давтамжийн шинэ маягийн хүлээн авагч юм.

	 

	* * *

	 

	Доктор Батаа шинжилгээний ажлынхаа үр дүнг бичиж сууна.

	Хүн харах эрхтнээрээ дамжуулан цахилгаан соронзон долгионы нэгэн хэсэг үзэгдэх гэрлийг хүлээн авдагтай адил, түүнтэй ойролцоо давтамж бүхий цахилгаан соронзон долгионыг уураг тархиныхаа үйл ажиллагаагаар цацруулан буцааж хүлээн авах чадвар зарим хүнд байдаг нь батлагдлаа. Өөрөөр хэлбэл далдыг хардаг хүн уураг тархиныхаа цахилгаан соронзон долгион цацруулахад тэр долгион харах гэж буй биетэд хүрээд тэндээс буцаж ойдог байна. Тухайн биесийн дүрс хэлбэртэй уялдан ойсон долгионы мэдрэгдэх хугацаа яльгүй ч гэсэн өөр өөр байдгаас алсын дүрсийг таних үндэс болж биетэд долгион шингээх чанар нь өнгийг тодорхойлдог байна.

	Ямарваа мэдээлэл хүний уураг тархины аль түвшинд хадгалагддаг вэ? Эсийн түвшинд үү? Молекулын түвшинд үү? гэсэн одоогоор тодорхойгүй байгаа асуултад ямар нэг хэмжээгээр хариулах бололцоо энэ туршилт өгөв. Тухайлбал далдыг харагчийн мэдэрч байгаа долгион нь уураг тархинд байгаа хүлээн авагч бодисын цахилгаан цэнэгийг өөрчлөх замаар бүртгэгдэж байгааг туршилт харууллаа. Үүнээс үзэхэд аливаа мэдээлэл хүний уураг тархины атомын түвшинд бүртгэгдэн хадгалагддаг гэсэн дүгнэлтэд хүргэж болох юм. Энэ нь аалзны шүлс мэт нарийн бодисоор холбогдсон далайн од хэлбэртэй эсүүдийн хооронд мэдээлэл дамжихдаа туйлжсан цахилгаан цэнэгийн үйлчлэлээр гүйцэтгэгддэг гэсэн үндэслэлтэй тохирч байгаа юм.

	Одонтуяа духан дээрээ эвэр шиг хоёр төмөр сэртэн бүхий малгай өмсөөд багштайгаа хамтран хийсэн багажаа туршихаар гэрэл дохио, үсэг, тоо өнгө хослон асаж, товч товруу нь ярайсан олон багажийн дунд түүртэлгүй ажиллаж тохируулаад алгаа тэнийлгэн харахад оюун санаанд нь эхлээд төрөлх хөдөө нутаг нь дараа нь хот айлууд нь ярайн харагдсанаа баруун талынх нь жижгэвтэр гэрт суугаа аав, ээжийнх нь дүр тодорлоо. Тэр анхааралтай хэсэг харснаа яамай даа аав, ээжийн маань бие сайн л байгаа бололтой гэж сэтгэл тайван бодсоноо багшийгаа дуудан манай аав, ээж хоёрыг хараа гэв.

	Далдын биеэс ойсон долгионыг Одонтуяа алгаараа цуглуулан ой ухаандаа мэдрэх үед түүний духан дээр байрлуулсан эвэр шиг хос антен уг долгионыг хүлээн авч юу харж байгаа нь тусгай зориулалттай телевизийн дэлгэцнээ харагдаж байв. 

		[←1]
	 Микрокомпьютер гэж нэг ёсны бичил тооцоолох электрон машин (ТЭМ)




	[←2]

